
JAHONDA BANK XIZMATLARI BOZORIDA 
RAQAMLASHTIRISH JARAYONLARI VA 

RAQOBATNI RIVOJLANTIRISHNING ASOSIY 
YOʻNALISHLARI

Ortiqov O. A.
Chirchiq davlat pedagogika universiteti,

DSc., dotsent

Annotatsiya. Hozirgi paytda jahonda raqamli banklarning jadal rivojlanishi bank ishini takomillashtirishga xizmat qilmoqda 
va banklar faoliyatining kelajagi fintech kompaniyalari bilan uzviy bog‘liq holda shakllanishini ko‘rsatmoqda. Raqamli 
banklar sonining ortishi hamda ular tomonidan taklif etilayotgan bank xizmatlarining an’anaviy banklarga nisbatan 
raqobatbardoshligi mijozlar uchun yuqori qulaylik yaratmoqda. An’anaviy banklar raqamli xizmatlarni rivojlantirish, 
shuningdek, innovatsion va qulay xizmatlarni taklif etish maqsadida fintech kompaniyalari bilan hamkorlikka investitsiya 
kiritmoqda. Umuman olganda, bank faoliyatining kelajagi fintech kompaniyalarining rivojlanishi bilan chambarchas bog‘liq 
bo‘lib, aynan ushbu kompaniyalar moliyaviy innovatsiyalar va zamonaviy yechimlarni joriy etib bormoqda.

Kalit soʻzlar: raqamli banklar, fintech kompaniyalari, bank xizmatlari bozori, raqamlashtirish jarayonlari, moliyaviy 
innovatsiyalar, raqobatni rivojlantirish, elektron to‘lovlar, mobil banking, onlayn bank xizmatlari, fintech ekotizimi, 
raqamli transformatsiya, an’anaviy banklar, bank texnologiyalari, moliya bozori raqobati, raqamli platformalar, blokcheyn 
texnologiyalari, mijozlar tajribasi, raqamli to‘lov tizimlari, innovatsion moliyaviy xizmatlar, raqamli iqtisodiyot.

Abstract. Today, the rapid global development of digital banks continues to enhance banking operations and demonstrates 
that the future of the banking industry is closely linked with fintech companies. The growing number of digital banks and 
the competitiveness of the services they offer, compared with traditional banks, make these services more convenient 
for customers. Traditional banks are investing in the development of digital services and in partnerships with fintech 
companies in order to provide innovative and user-friendly solutions. Overall, the future of banking will be closely shaped 
by the development of fintech companies, as they act as key drivers of financial innovation and technological advancement.

Key words: digital banks, fintech companies, banking services market, digitalization processes, financial innovations, 
competition development, electronic payments, mobile banking, online banking services, fintech ecosystem, digital 
transformation, traditional banks, banking technologies, financial market competition, digital platforms, blockchain 
technologies, customer experience, digital payment systems, innovative financial services, digital economy.

Аннотация. В настоящее время развитие цифровых банков во всём мире продолжает способствовать 
совершенствованию банковской деятельности и показывает, что будущее банковской сферы тесно связано 
с финтех-компаниями. Рост числа цифровых банков и конкурентоспособность предлагаемых ими услуг по 
сравнению с традиционными банками делают такие услуги более удобными для клиентов. Традиционные банки 
инвестируют в развитие цифровых сервисов и сотрудничество с финтех-компаниями с целью предоставления 
инновационных и удобных услуг. В целом будущее банковской деятельности будет связано с развитием финтех-
компаний, поскольку именно они внедряют финансовые инновации и современные технологические решения.

Ключевые слова: цифровые банки, финтех-компании, рынок банковских услуг, процессы цифровизации, 
финансовые инновации, развитие конкуренции, электронные платежи, мобильный банкинг, онлайн-банковские 
услуги, финтех-экосистема, цифровая трансформация, традиционные банки, банковские технологии, конкуренция 
на финансовом рынке, цифровые платформы, блокчейн-технологии, клиентский опыт, цифровые платёжные 
системы, инновационные финансовые услуги, цифровая экономика.

K I R I S H
Raqamli banklar an’anaviy banklar faoliyatiga nisbatan yuqori texnologik xizmatlarni ko‘rsatishi hamda 

operatsion samaradorligi hisobiga moliya bozorida raqobat ustunligiga erishib bormoqda. An’anaviy banklarning 
raqamli banklar ta’siriga javob berish yo‘llaridan biri texnologiyalar va raqamli xizmatlarga faol investitsiya kiritish 
hisoblanadi. Shu bilan birga, an’anaviy banklar fintech kompaniyalari bilan tengdosh to‘lovlar, raqamli kreditlash 
kabi innovatsion mahsulot va xizmatlarni taklif etish maqsadida samarali hamkorlikni rivojlantirmoqda.

Umuman olganda, an’anaviy banklar texnologiyalarni joriy etish, raqamli xizmatlarni kengaytirish, fintech 
kompaniyalari bilan hamkorlikni mustahkamlash hamda mijozlar tajribasini shaxsiylashtirishga yo‘naltirilgan 
investitsiyalar orqali raqamli bank sohasida raqobatbardoshligini saqlab qolish uchun muhim strategik qadamlar 
tashlamoqda.

M A V Z U G A  O I D  A D A B I Y O T L A R  S H A R H I
Tijorat banklari xizmatlari bozorida tartibga solish muhiti, texnologik taraqqiyot va bozor dinamikasining 

kengayishi sharoitida raqobat muhitining ahamiyati tobora ortib bormoqda. Mintaqalar bank tizimida raqobat 
muhiti an’anaviy bank institutlari hamda rivojlanayotgan nobank subyektlar, xususan, moliyaviy xizmatlarni 
keng ko‘lamda taklif etayotgan texnologik kompaniyalar tomonidan shakllantirilmoqda.

I. V. Rashkovskaya va hammualliflarning fikricha, “moliyaviy xizmatlar sohasida texnologik kompaniyalarning 
yuksalishi yangi raqobat dinamikasini vujudga keltiradi. Ushbu kompaniyalar banklar tomonidan an’anaviy tarzda 
taqdim etib kelingan to‘lov amaliyotlari, kreditlash va kapitalni boshqarish kabi xizmatlarni ko‘rsatishda raqamli 
transformatsiya imkoniyatlaridan keng foydalanmoqda”1. Ularning ta’kidlashicha, raqamli texnologiyalarning 
jadal rivojlanishi to‘lovlar va hisob-kitoblarni amalga oshirish, kapitalni boshqarish, sug‘urta hamda kreditlash 
xizmatlarini ko‘rsatishda texnologik kompaniyalarga moliyaviy xizmatlar bozorida samarali va innovatsion 
yechimlar taqdim etish imkonini bermoqda.

Bank xizmatlari bozorida mahsulot va xizmatlarni ko‘rsatishda raqamli texnologiyalarning qo‘llanishi 
kengayib borar ekan, bu banklardan biznes jarayonlarini qayta ko‘rib chiqish, IT infratuzilmani rivojlantirish 
hamda raqamlashtirishga yo‘naltirilgan investitsiyalarni oshirishni talab etadi. Chakana bank xizmatlari 
bozorida modulli va moslashuvchan xizmatlarning rivojlanishi mijozlarning yangi innovatsion mahsulotlarga 
bo‘lgan talabini kuchaytirmoqda. Mobil qurilmalarning ommalashuvi esa mijozlarga banklarning onlayn kanallari 
orqali xizmatlardan foydalanish imkoniyatlarini yanada kengaytirmoqda. Raqamli xizmatlarning rivoji mijozlar 
to‘g‘risidagi ma’lumotlarni to‘plash va tahlil qilish uchun zarur bo‘lgan ma’lumotlar bazasini shakllantirishda 
muhim ahamiyat kasb etadi.

Anna Omarini tadqiqotlariga ko‘ra, sun’iy intellekt va mashinani o‘rganish texnologiyalari bilan qo‘llab-
quvvatlanadigan keng ko‘lamli ma’lumotlar oqimini tahlil qilish banklarga mijoz ehtiyojlariga mos, maqsadga 
yo‘naltirilgan mahsulot va xizmatlarni taklif etish imkonini beradi. Mijozlarni chuqurroq anglash orqali ularga 
qancha va qanday qo‘shimcha xizmatlar taklif etish mumkinligini aniqlash imkoniyati yaratiladi2.

Risman va hammualliflar tomonidan o‘tkazilgan tadqiqotlar natijalariga ko‘ra, raqamli xizmatlarning 
rivojlanishi tijorat banklarining tashqi raqobat muhitida moslashuvchanligini oshiradi. Ular bank biznes 
modellarini transformatsiya qilish jarayonida raqamli moliya imkoniyatlaridan foydalanish orqali tarixiy tajriba 
asosida risklarni samarali boshqarish va yangi imkoniyatlarni ro‘yobga chiqarish mumkin, degan ijobiy xulosaga 
kelishgan3.

Kuin tomonidan Xitoyda raqamlashtirishning bank faoliyatiga ta’sirini baholashga qaratilgan empirik tadqiqot 
o‘tkazilgan. Tadqiqot natijalariga ko‘ra, raqamli xizmatlarning jami indeksi banklar raqobatiga sezilarli darajada 
ijobiy ta’sir ko‘rsatishi aniqlangan. Muallif raqamlashtirishning bank raqobatiga ta’siri uchta vositachi omil orqali 
namoyon bo‘lishini asoslaydi, ya’ni depozit effekti, kredit effekti va hamkorlik effekti. U panel ma’lumotlar modeli 
asosida raqamli moliyaning banklar raqobatiga ta’sirini empirik baholagan. Tadqiqotda raqamli xizmatlar yetarli 
darajada rivojlangan sharoitda banklararo raqobat sezilarli darajada kuchayishi, aks holda esa ta’sir nisbatan 
cheklangan bo‘lishi mumkinligi haqida xulosa qilingan4.

Xulosa qilib aytganda, tijorat banklari xizmatlari bozorida raqobat muhiti raqamli texnologiyalar va 
moliyaviy innovatsiyalar ta’sirida tobora mustahkamlanib bormoqda. Raqamli banklar, fintech hamda 

1	 Rashkovskaya, I. V., & Kovaleva, N. A. (2019). Problems of Competition Between Commercial Banks and Technology Companies in 
the Market of Innovative Products and Services, 1681–1687. doi: 10.1007/978-3-030-47945-9_179

2	 Anna Omarini The Shanging Landssare of Retail Banking and the Future of Digital Banking httrs://link.srringer.som/sha
rter/10.1007/978-981-16-7830-1_8

3	 Risman,A.,Mulyana,B.,Silvatika,B.,and Sulaeman,A. (2021).The effest of digital finanse on finansial stability. 11(7), 1979–1984. 
doi:10.5267/j.msl.2021.3.012

4	 Suiyun Gao, Qian Wang Does digital finanse aggravate bank somretition? Evidense from Shina / httrs://doi.org/10.1016/j.
ribaf.2023.102041

texnologik kompaniyalar orqali to‘lovlar, kreditlash va kapitalni boshqarish kabi xizmatlarning raqamlashtirilishi 
banklarga mijoz ehtiyojlariga moslashgan innovatsion mahsulotlarni taklif etish imkonini yaratmoqda. Mobil va 
onlayn xizmatlarning rivojlanishi mijozlar tajribasini yaxshilash, biznes jarayonlarini optimallashtirish hamda 
ma’lumotlarni tahlil qilish salohiyatini oshiradi. Mavjud tadqiqotlar shuni ko‘rsatadiki, raqamlashtirish banklar 
o‘rtasidagi raqobatni kuchaytiradi va ularning tashqi muhitdagi o‘zgarishlarga moslashuvchanligini ta’minlashda 
muhim omil bo‘lib xizmat qiladi.

T A H L I L  V A  N A T I J A L A R
So‘nggi yillarda raqamli banklar bozorida sezilarli o‘zgarishlar kuzatilmoqda va yangi bank texnologiyalarining 

rivojlanishi banklarning raqamli xizmatlarini kengaytirishga ijobiy ta’sir ko‘rsatmoqda. Jahon miqyosida 
demografik jarayonlarning o‘zgarishi, mijozlar xulq-atvorining transformatsiyasi hamda tijorat banklarining 
onlayn xizmatlarga bo‘lgan ehtiyojining ortishi sharoitida raqamli xizmatlar jadal rivojlanmoqda. AQShda barcha 
bank mijozlarining 70 foizdan ortiq qismi bank hisobvaraqlarini boshqarish uchun internetdan foydalanishni 
afzal ko‘radi5. Yevropa Ittifoqida esa har uch kishidan ikki nafari internet-banking xizmatlaridan foydalanadi, 
ayrim mamlakatlarda (Norvegiya, Daniya va Gollandiya) bu ko‘rsatkich 95 foizdan ortiqni tashkil etadi6.

Jahonda banklarning raqamli xizmatlari rivojlanib borishi an’anaviy bank mijozlarining ham raqamli 
bank xizmatlarini taklif etuvchi banklarni tanlashiga zamin yaratmoqda. Raqamli banklar mijozlarga o‘z 
hisobvaraqlariga 24/7 rejimida kirish, tezkor va xavfsiz to‘lovlar hamda pul o‘tkazmalarini amalga oshirish, 
bank plastik kartalari orqali turli xizmatlardan foydalanish, shuningdek, kredit kartalari va boshqa moliyaviy 
mahsulotlardan foydalanish imkoniyatlarini taqdim etadi. Shu bilan birga, mijozlarga o‘z mablag‘larini makon va 
zamondan qat’i nazar, istalgan qurilma orqali boshqarish imkoniyati yaratiladi.

Bundan tashqari, raqamli xizmatlar an’anaviy xizmatlarga nisbatan yuqori darajadagi xavfsizlik bilan ajralib 
turadi, chunki bunda zamonaviy bank texnologiyalari asosida mijozlar ma’lumotlarini himoyalash mexanizmlari 
qo‘llaniladi. Biometrik autentifikatsiya va ma’lumotlarni shifrlash kabi ilg‘or xavfsizlik choralaridan foydalanish 
mijozlarning shaxsiy va moliyaviy ma’lumotlarini ishonchli himoya qilishni ta’minlaydi hamda raqamli xizmatlardan 
foydalanishga bo‘lgan ishonchni kuchaytiradi.

Bugungi jadal raqamlashtirish sharoitida banklar tomonidan mijozlar ehtiyojlarini to‘liq qondirish va 
xizmatlar raqobatbardoshligini saqlab qolish muhim strategik vazifa hisoblanadi. Mavjud texnologik imkoniyatlar 
kengayib borayotganiga qaramay, banklar uchun yangi texnologiyalarni joriy etish muayyan tashkiliy va texnik 
sa’y-harakatlarni talab etadi. Shu bilan birga, mazkur jarayon banklarga innovatsion rivojlanish, operatsion 
samaradorlikni oshirish va bozorda mustahkam o‘rin egallash uchun keng imkoniyatlar yaratadi. Ushbu 
yo‘nalishdagi asosiy omillarga quyidagilar kiradi (1-rasm):

1-rasm. An’anaviy bank xizmatlaridan raqamli bank xizmatlariga o‘tish bilan bog‘liq qiyinchiliklar7

5	  National Survey, Amerisan Bankers Assosiation, 2023.
6	  Individuals using the internet for internet banking, Eurostat, 2023. 
7	  Tadqiqot natijalari asosida muallif tomonidan tuzilgan.

An’anaviy bank xizmatlarini ko‘rsatishda qo‘llaniladigan texnologiyalar doimiy yangilanib borishi va bank 
ishidagi innovatsiyalar bilan hamnafas bo‘lishi lozim. Banklarda yangi xizmatlarni joriy etish hamda mavjud 
xizmatlarni ko‘rsatishda foydalaniladigan texnologiyalarning yangilanish sur’atlarining sekinligi raqamli 
xizmatlarni rivojlantirish jarayoniga muayyan cheklovlar keltirib chiqarishi mumkin. Shu bilan birga, mazkur 
holat banklar uchun texnologik modernizatsiyani jadallashtirish va raqamli transformatsiyani chuqurlashtirish 
zarurligini ko‘rsatadi.

Raqamli bank xizmatlariga o‘tishda xavfsizlik va maxfiylik masalalari alohida ahamiyat kasb etadi, chunki 
mijozlar haqidagi ma’lumotlar va tranzaksiyalarning ishonchli himoyasi bank tizimiga bo‘lgan ishonchning 
asosiy omillaridan biridir. An’anaviy bank xizmatlari ko‘rsatishda kiberhujumlar va ma’lumotlar sizib chiqish xavfi 
mavjud bo‘lsa-da, zamonaviy raqamli texnologiyalarni joriy etish orqali ushbu xatarlarni samarali kamaytirish va 
himoya mexanizmlarini kuchaytirish imkoniyati yaratiladi.

An’anaviy bank xizmatlari ko‘rsatishda ko‘pincha samarasiz jarayonlar kuzatiladi. Jumladan, uzoq kutish va 
inson omilining yuqori ulushi, shuningdek, shaffoflikning yetarli darajada ta’minlanmaganligi mijozlarning bank 
xizmatlaridan foydalanish qulayligini cheklashi mumkin. Biroq raqamli yechimlarni joriy etish ushbu jarayonlarni 
avtomatlashtirish, xizmatlar tezligi va sifatini oshirish orqali mijozlar qoniqishini ta’minlashga xizmat qiladi.

An’anaviy bank xizmatlari sotuvini kengaytirish va rivojlantirish banklardan muayyan moliyaviy resurslarni 
talab etadi, bu esa xarajatlarning oshishiga olib kelishi mumkin. Shu bilan birga, raqamli texnologiyalarga 
yo‘naltirilgan investitsiyalar banklar uchun uzoq muddatda samaradorlikni oshirish, yangi bozor segmentlarini 
egallash hamda mijozlarga innovatsion xizmatlarni taklif etish imkoniyatlarini yaratadi.

Ilg‘or bank texnologiyalarini joriy etish orqali an’anaviy banklar o‘z infratuzilmasi va arxitekturasini 
modernizatsiya qilishga intiladi, buning uchun esa qo‘shimcha resurslar va strategik yondashuv talab etiladi. 
Raqamli xizmatlardan foydalanuvchilar bazasi kengayib borishi bilan kiberxavfsizlikning ahamiyati yanada 
ortadi. Banklar firibgarlik va o‘g‘irlik xavfini kamaytirish maqsadida yangi himoya tizimlarini joriy etadi, bank 
siri va mijozlar ma’lumotlarini himoyalash masalalari esa nazorat qiluvchi organlar bilan hamkorlikda doimiy 
takomillashtirib boriladi.

Raqamli bank xizmati bankka jismoniy tashrif buyurmasdan, internet tizimlari orqali bank hisobvaraqlarini 
boshqarish imkonini beruvchi onlayn dasturiy yechim sifatida namoyon bo‘ladi. Raqamli xizmatlar yordamida 
mijozlar kompyuter yoki mobil qurilmalar orqali hisobdagi qoldiqlarni tekshirish, pul o‘tkazmalarini amalga 
oshirish, depozit omonatlarini ochish, to‘lovlarni bajarish hamda boshqa bank operatsiyalarini masofadan turib 
bajarish imkoniyatiga ega bo‘ladi.

Tijorat banklarining an’anaviy va raqamli xizmatlari o‘rtasidagi farqlar hamda ularning afzalliklarini tahlil 
qilish muhim hisoblanadi. 4.1-jadvalda ushbu xizmatlarning farqli jihatlari yoritilgan. An’anaviy banklarda 
xizmatlar asosan jismoniy mavjud bo‘lgan filiallar tarmog‘i orqali ko‘rsatiladi. Bugungi kunda esa raqamli bank 
xizmatlari ulushi tobora ortib bormoqda va bank xizmatlari bozorida ustuvor yo‘nalishga aylanmoqda. Masalan, 
AQShda 2017–2021-yillar oralig‘ida tijorat banklarining barcha filiallarining qariyb 9 foizi, ya’ni 7 500 ga yaqin 
bank filiali faoliyati to‘xtatilgan8. Notijorat milliy hamjamiyatni qayta investitsiyalash koalitsiyasi ma’lumotlariga 
ko‘ra, ushbu yopilishlarning uchdan bir qismi past daromadli hamda chekka hududlarga to‘g‘ri kelgan bo‘lib, bu 
raqamli xizmatlarning hududiy qamrovni kengaytirishdagi ijobiy rolini ko‘rsatadi (1-jadval).

1-jadval. Tijorat banklarining an’anaviy va raqamli xizmatlari o‘rtasidagi farqlari hamda ularning afzalliklari9

Ko‘rsatkichlar An’anaviy bank xizmatlari Raqamli bank xizmatlari

Xizmatlar
Asosan filiallar orqali ko‘rsatiladi, ayrim 
hollarda onlayn hisoblarni ham taklif etishi 
mumkin.

Asosan onlayn va mobil banking orqali 
ko‘rsatiladi.

Afzalliklar

Keng bank mahsulotlari tanlovi;

Mijozlarga shaxsan xizmat ko‘rsatish;

Bankomat tarmoqlaridan foydalanish 
imkoniyati.

Bank xizmatlaridan istalgan joyda 
foydalanish imkoniyati;
Nisbatan yuqori foiz stavkalari;
To‘lovlarni tez va qulay amalga oshirish.

8	  httrs://nsrs.org/the-great-sonsolidation-of-banks-and-asseleration-of-bransh-slosures-asross-amerisa/
9	  Tadqiqot natijalari asosida muallif tomonidan tuzilgan.

Kamchiliklari

Nisbatan yuqori to‘lovlar;

Hisob ochish va ayrim operatsiyalar uchun 
qo‘shimcha hujjatlar talab etilishi;

Ko‘proq vaqt va mablag‘ sarflanishi;

Zarur xizmatlarni topishda qulaylikning 
cheklanganligi.

Ayrim xizmatlar va mahsulotlar turlari 
cheklangan bo‘lishi mumkin;

Internet tizimidagi uzilishlar xizmatlar 
uzluksizligiga ta’sir qilishi mumkin;

Kiberhujumlar xavfi mavjud.

AQShda banklar faoliyatidagi birlashish va konsolidatsiya jarayonlari so‘nggi 45-yil davomida bank aktivlari 
yirikroq bo‘lgan kamroq sonli institutlarning shakllanishiga olib keldi. Ushbu jarayon natijasida kichik banklar 
faoliyati qisqarib, yirik banklarning bozor ulushi va institutsional salohiyati tobora ortib bormoqda. Bu holat bank 
tizimida barqarorlikni mustahkamlash hamda resurslarni markazlashtirish imkonini yaratmoqda.

Qishloq hududlarida joylashgan ayrim bank filiallari moliyaviy samaradorlikning pastligi sababli faoliyatini 
to‘xtatgan bo‘lib, 2008–2016-yillar oralig‘ida 80 dan ortiq qishloq filiallari tugatilgan. Shu bilan birga, mazkur 
jarayon raqamli bank xizmatlarining kengayishi orqali aholiga masofadan turib xizmat ko‘rsatish imkoniyatlarining 
oshishiga zamin yaratdi.

Bank filiallari soni 2009-yilda 95,0 ming tani tashkil etib, eng yuqori ko‘rsatkichga yetgan. 2007-yilgi 
global moliyaviy inqiroz bank tizimida tarkibiy o‘zgarishlarni jadallashtirdi va shundan so‘ng AQShdagi 
an’anaviy mahalliy filial bank tizimida bosqichma-bosqich qisqarish jarayoni kuzatila boshlandi. 2009-yildan 
buyon banklarning 13 mingdan ortiq filiallari yopilgan. Ushbu holatning asosiy omillaridan biri sifatida bank 
xizmatlarining raqamli kanallar orqali kengayib borishi, ya’ni mijozlarga qulay va samarali masofaviy xizmat 
ko‘rsatish imkoniyatlarining rivojlanishini ko‘rsatish mumkin (2-rasm).

2-rasm. AQShda faoliyat yuritgan mahalliy bank filiallari tarmog‘ining o‘zgarishi10 (ming birlikda, yil boshiga 
nisbatan)

2-jadval. Tijorat banklarining internet-banking va raqamli banking xizmatlari o‘rtasidagi farqlari hamda ularning 
afzalliklari11

Xususiyatlar Internet-banking Raqamli banking

Qo‘llash doirasi
Bankning veb-sahifasi orqali 
internetga asoslangan 
tranzaksiyalar amalga oshiriladi.

Raqamli xizmatlar internet-banking, bankomatlar va 
boshqa kanallarni o‘z ichiga olgan kengroq raqamli 
muhitda taqdim etiladi.

Foydalanish imkoniyati
Asosan kompyuter va 
noutbuklardagi veb-brauzerlar 
orqali xizmatlardan foydalaniladi.

Bankning mobil ilovalari, veb-sahifalari va boshqa 
raqamli kanallar orqali bir nechta platformada 
foydalanish imkoniyati mavjud.

Taklif etilayotgan 
xizmatlar

Asosan pul o‘tkazmalari, hisob-
kitoblar va balans so‘rovlari kabi 
asosiy operatsiyalar bajariladi.

Asosiy operatsiyalardan tashqari, hisob ochish, kredit 
olish uchun arizalar topshirish hamda investitsiya 
xizmatlari kabi kengroq imkoniyatlar taklif etiladi.

10	 Tadqiqot natijalari va httrs://nsrs.org/the-great-sonsolidation-of-banks-and-asseleration-of-bransh-slosures-asross-amerisa/ sayti 
ma’lumotlari asosida muallif tomonidan tuzilgan.

11	 Tadqiqot natijalari asosida muallif tomonidan tuzilgan.

Foydalanuvchi tajribasi

Kompyuter va noutbukdan 
foydalanishga moslashtirilgan 
interfeyslarga ega bo‘lish talab 
etiladi.

Turli raqamli aloqa nuqtalari orqali shaxsiylashtirilgan, 
omnikanal foydalanuvchi tajribasi taqdim etiladi.

Innovatsiya

Innovatsiyalar asosan veb-
interfeys va tranzaksiyalar 
xavfsizligini takomillashtirish bilan 
cheklanadi.

Biometrik autentifikatsiya, chatbotlar va 
shaxsiylashtirilgan moliyaviy yechimlar kabi yangi 
texnologiyalar asosida doimiy rivojlanib boradi.

Mijozlar bilan o‘zaro 
ta’sir

O‘zaro aloqa asosan 
tranzaksiyaga yo‘naltirilgan 
bo‘lib, shaxsiylashtirish darajasi 
cheklangan.

Foydalanuvchi ma’lumotlari va xatti-harakatlari asosida 
shaxsiylashtirilgan xizmatlar, takliflar va moliyaviy 
maslahatlar orqali mijozlar faol jalb etiladi.

Xavfsizlik
Kuchli shifrlash va autentifikatsiya 
choralariga asoslangan xavfsiz 
tranzaksiyalar ta’minlanadi.

Barcha raqamli kanallar bo‘yicha kompleks xavfsizlik 
choralarini, jumladan, foydalanuvchini aniqlashga 
yo‘naltirilgan ilg‘or texnologiyalarni o‘z ichiga oladi.

Hozirgi kunda bank sektorida jarayonlarni avtomatlashtirish va firibgarlikning oldini olish maqsadida sun’iy 
intellekt texnologiyalaridan foydalanish, xavfsizlikni kuchaytirish uchun blokcheyn yechimlarini joriy etish, 
onlayn banklar hamda mobil ilovalarni rivojlantirish, shuningdek, xizmatlarni shaxsiylashtirishda katta hajmli 
ma’lumotlar (big data) tahlilidan foydalanish kabi ilg‘or texnologik tendensiyalar kuzatilmoqda. Ushbu yo‘nalishlar 
bank faoliyatining samaradorligini oshirish va mijozlarga ko‘rsatiladigan xizmatlar sifatini yaxshilashga xizmat 
qilmoqda.

Raqamli bank xizmatlarining keng assortimentiga raqamli hisobvaraqlarni ochishdan tortib kredit olish, 
depozitlarni to‘ldirish va boshqa moliyaviy operatsiyalarni masofadan turib amalga oshirish imkoniyatlari kiradi. 
Banklar ma’lumotlar tahlilining imkoniyatlaridan foydalangan holda, mijozlar ehtiyojlaridan kelib chiqib, raqamli 
bank platformalari orqali maxsus moslashtirilgan mahsulot va xizmatlarni taklif etishi mumkin. Bank tomonidan 
mijozga taklif etilayotgan xizmatlarning uning shaxsiy moliyaviy maqsadlariga mosligi mijozlar qoniqishini 
oshirish bilan birga, bankning sotuv hajmi va raqobatbardoshligini kuchaytirishga xizmat qiladi.

Yaponiya bank tizimida banklar aholi, korxonalar va davlat tuzilmalariga kreditlar, depozitlar hamda to‘lov 
xizmatlari kabi turli moliyaviy xizmatlarni ko‘rsatish orqali mamlakat iqtisodiyoti taraqqiyotida muhim rol o‘ynaydi. 
Yaponiya banki ma’lumotlariga ko‘ra, 2024-yil 31-may holatiga mamlakatda mahalliy litsenziyaga ega banklar 
tarkibi quyidagicha: shahar banklari — 5 ta, mintaqaviy banklar — 62 ta, ikkinchi toifadagi mintaqaviy banklar — 
37 ta, trast banklari — 31 ta, uzoq muddatli kredit banklari — 3 ta, shuningdek, Yaponiyada faoliyat yuritayotgan 
xorijiy banklar — 48 ta. Ushbu ko‘rsatkichlar Yaponiya bank tizimining institutsional xilma-xilligi va barqaror 
rivojlanish salohiyatini aks ettiradi (3-rasm).

3-rasm. Yaponiya bank tizimida TOP3 banklar aktivlarining konsentratsiya darajasi o‘zgarishi12 (foizda)

12	  httrs://fred.stlouisfed.org/tags/series?t=banks%3Bjaran&rt=jaran&ob=rv&od=dess



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 2129

2025-yil, dekabr. № 12-son.

Yaponiyaning eng yirik Shinkin bankining sobiq ijrochi direktori Yoshihara tomonidan iBank indeksidan 
foydalanish konsepsiyasi ilgari surilgan bo‘lib, u Yaponiya bank tizimini rivojlantirish va rag‘batlantirish, 
shuningdek, biznes va iqtisodiy o‘sishni jadallashtirish uchun muhim katalizator sifatida taklif etilgan.

Yoshihara ushbu konsepsiya orqali banklar o‘rtasida sog‘lom raqobat muhitini shakllantirishga undaydi 
hamda boshqa banklar tomonidan takrorlanishi mumkin bo‘lgan muvaffaqiyatli amaliyotlar bo‘yicha yo‘nalishlar 
ko‘rsatadi. iBank indeksi yordamida har bir bankning atrof-muhit, jamiyat va boshqaruv (ESG) tamoyillariga 
sodiqligini kuchaytirish, ochiq va shaffof moliyaviy tizimni rivojlantirish hamda mijozlar uchun qo‘shimcha qiymat 
yaratish imkoniyatlari kengayadi.

Bank xizmatlari bozorida raqobatbardoshlikni saqlab qolish va undagi dinamik o‘zgarishlarga moslashish 
uchun an’anaviy boshqaruv ko‘rsatkichlarini tashqi muhit omillarini hisobga oluvchi zamonaviy baholash 
tizimlari bilan boyitish zarur. Shu munosabat bilan banklar ESG tashabbuslarini institutsional baholash tizimiga 
integratsiya qilishi, mijozlarning o‘zgaruvchan ehtiyojlariga tezkor javob berish uchun esa iBank indeksidan 
faol foydalanishi lozim. Mazkur yondashuv tijorat banklariga operatsion samaradorlikni oshirish, barqaror 
rivojlanishni ta’minlash hamda banklararo raqobat muhitini yanada rivojlantirish imkonini beradi.

X U L O S A  V A  T A K L I F L A R  
Yuqorida tahlil qilingan rivojlangan davlatlar tajribasi asosida o‘tkazilgan tadqiqotlar natijalari O‘zbekiston 

Respublikasi bank tizimi va amaliyotida bir qator ilmiy taklif hamda amaliy tavsiyalarni joriy etish maqsadga 
muvofiq ekanini ko‘rsatadi. Jumladan, AQSh bank tizimi tajribasidan kelib chiqib, banklar o‘rtasidagi raqobat 
muhitini baholashda bozor konsentratsiyasining umumiy qabul qilingan ko‘rsatkichi bo‘lgan Herfindal–Xirshman 
indeksidan foydalanish, banklarning qo‘shilish va birlashish jarayonlarida raqobat muvozanatini ta’minlash 
maqsadida qo‘shilishdan keyingi indeksning 200 punktdan ortiq oshishiga yo‘l qo‘ymaslikni huquqiy jihatdan 
belgilash zarur. Shu bilan birga, Yaponiya tajribasi asosida iBank indeksini O‘zbekiston bank amaliyotiga joriy etish 
“bank — mijoz uchun” tamoyilini amalda ro‘yobga chiqarish, mijozlarning xohish-istaklari va ehtiyojlarini chuqur 
o‘rganish hamda ularni qondirish orqali bank xizmatlari sifatini oshirish imkonini beradi. Mazkur yondashuvning 
amaliy samarasi sifatida AT “Aloqabank” faoliyatida yirik mijozlar ehtiyojlari asosida E-auksion elektron onlayn 
auksionlari uchun billing tizimi hamda Musulmonlar idorasi uchun Haj va Umra safarlari bo‘yicha to‘lovlarni 
amalga oshirish va nazorat qilish imkonini beruvchi axborot tizimlarining joriy etilishi tadbirkorlik subyektlari 
faolligini oshirish va iqtisodiy taraqqiyotga xizmat qilayotganini ko‘rsatadi. Shuningdek, respublikaning chekka 
va qishloq hududlarida bank xizmatlari bilan ta’minlanganlik darajasini aniqlash va doimiy monitoring qilish, 
aholining hamda tadbirkorlik subyektlarining moliyaviy xizmatlarga bo‘lgan ehtiyojlarini tizimli o‘rganish raqamli 
bank xizmatlarini rivojlantirish orqali hududiy moliyaviy inklyuziyani kengaytirish va bank tizimining barqaror 
rivojlanishini ta’minlashda muhim ahamiyat kasb etadi.

